
Prakata

Segala pujian hanya ditujukan kepada Allah SWT, Tuhan sekalian alam. Selawat dan salam
ke atas junjungan besar Nabi Muhammad SAW serta ahli keluarga dan sahabat baginda
sekalian.

Ilmu Tafsir al-Quran adalah sebaik-baik ilmu berdasarkan kepada ketinggian nilai
fokus perbincangannya iaitu al-Quran itu sendiri. Untuk mendekatkan kefahaman
manusia kepada makna al-Quran dan memudahkan penghayatan, ulama telah berusaha
dengan penuh dedikasi menyelami erti-erti al-Quran dengan menggunakan pelbagai
kemahiran ilmiah. Proses ini telah menghasilkan pelbagai kitab tafsir sejak dari dahulu
sehinggalah dewasa ini. Dalam konteks dunia Melayu, ulama Tanah Melayu juga tidak
pernah ketinggalan dalam membantu masyarakat memahami al-Quran dan menghasilkan
karya-karya dalam bidang tafsir. Antara mereka ialah Haji Muhammad Sa‘id bin Umar,
yang dilahirkan pada tahun 1270H/1854M di Kampung Kuar, Jerlun, Kedah Darul Aman.
Beliau telah menghasilkan kitab tafsir yang berjudul Tafsir Nur al-Thsan. Kitab ini sangat
istimewa kerana ia adalah kitab tafsir Melayu pertama yang dihasilkan oleh anak tempatan
pada tahun 1925 dan pentafsirannya lengkap 30 juzuk al-Quran.

Tafsir Nur al-Ihsan masih dijadikan sebagai teks pengajian tafsir dalam kalangan
masyarakat awam di masjid dan madrasah, malah di sesetengah institusi pengajian pondok.
Walau bagaimanapun, penerbitan tafsir ini dengan menggunakan bahasa Melayu lama dan
tulisan jawi membataskan sasaran pembacanya kepada golongan tertentu sahaja. Apatah
lagi kondisi persembahan teks kitab lama yang tiada perenggan dan tanda bacaan serta
perbezaan sistem ejaan jawi menimbulkan kesulitan kepada pembaca untuk memahaminya.
Di samping itu, kajian-kajian yang telah dijalankan mendapati tahap literasi masyarakat
Malaysia dalam menguasai jawi adalah lemah. Hal ini memungkinkan khazanah kitab
Melayu Jawi termasuk Zafsir Nur al-Ihsan diabaikan. Oleh itu, keperluan kepada perumian
kitab ini sangat jelas bagi memulihara pusaka bangsa agar terus kekal dimanfaatkan oleh
ummah.

Tafsir ini juga menjadi sebahagian bahan kajian ilmiah dan rujukan bagi kursus
pengajian di universiti. Kajian-kajian yang dijalankan ke atas tafsir ini mendapati beberapa
aspek keabsahan maklumat yang terkandung di dalamnya perlu diteliti semula. Antaranya
ialah isu validiti riwayat hadis dan athar kerana pengarang Tafsir Nur al-Ihsan banyak
membawakan makna hadis tanpa mengemukakan sanad, matan, hukum atau sumbernya.
Selain itu, kajian mendapati banyak riwayat palsu dan Isra ‘iliyyat dimuatkan dalam tafsir
ini terutamanya dalam menggambarkan perihal cerita para nabi dan rasul. Pengarang pula
tidak mengemukakan sebarang komentar terhadapnya. Hal ini boleh mengelirukan para
pembaca dan sebahagiannya mendorong mereka mempercayai perkara-perkara khurafat.
Perkara-perkara ini telah mendorong perumian tafsir ini dan pentahkikan kandungannya

dilakukan dengan harapan warisan ilmiah Melayu ini dapat dilestarikan. Perumian teks
yang baik hendaklah disertai pentahkikan sepertimana amalan ahli filologi ketika mereka
merumikan sesebuah karya. Manakala pentahkikan dapat menjadikan 7afsir Nur al-lThsan
lebih berautoriti setelah pembaca dapat mengenalpasti lafaz dan sumber hadis, mengetahui
darjat hadis, menentukan nombor ayat al-Quran, mengetahui maksud perkataan ganjil
dan bahasa Melayu klasik, mengenali biografi ringkas nama-nama tokoh yang dinyatakan
dalam kitab serta memahami pentafsiran ayat yang disampaikan oleh pengarang.

Usaha pentahkikan ini dapat melonjakkan nilai ilmiah Zafsir Nur al-IThsan, menolak
sebarang keraguan padanya di samping memberi nilai tambah kepada kandungannya.
Penerbitan semula tafsir ini dalam edisi rumi dan tahkik diyakini akan mengukuhkan lagi
kedudukan karya Muhammad Sa‘id ini di sisi masyarakat serta mempermudahkan akses
mereka kepada tafsir al-Quran. Proses perumian dan pentahkikan tafsir ini dilaksanakan
di bawah geran penyelidikan Universiti Kebangsaan Malaysia, iaitu UKM-GUP-2014-036
“Pemulihan peradaban Islam melalui transliterasi teks Melayu Jawi Tafsir Nur al-lThsan”
dan diselesaikan di bawah geran penyelidikan PP-2019-011 yang dibiayai oleh Persatuan
Keluarga Hj. Mohd Saaid Mufti Malaysia.

Setinggi-tinggi penghargaan ditujukan kepada Universiti Kebangsaan Malaysia,
Persatuan Keluarga Hj Mohd Saaid Mufti Malaysia, Pusat Kajian al-Quran dan al-Sunnah
dan Fakulti Pengajian Islam UKM. Ucapan terima kasih juga kepada semua pihak yang
terlibat secara langsung atau tidak langsung dalam menjayakan penerbitan buku ini.

Wan Nasyrudin Wan Abdullah

